
Annwyl Aelodau Senedd Ieuenctid Cymru, 
 
Diolch am yr Adroddiad Ffyrdd Gwyrdd a gyhoeddwyd gan eich Pwyllgor Hinsawdd a'r 
Amgylchedd. Rwy'n eiriolwr brwd dros newid dulliau teithio ac annog pobl i adael eu ceir a 
theithio'n gynaliadwy, naill ai drwy deithio llesol neu ar drafnidiaeth gyhoeddus, ac mae 
canfyddiadau eich gwaith yn gyfraniad pwysig at hyrwyddo'r agenda hon ymhellach.   
 
Mae'r adroddiad yn tynnu sylw at faterion, safbwyntiau a heriau pwysig iawn ac rydym ni, fel 
llywodraeth, yn croesawu hyn. Hoffwn eich sicrhau bod Gweinidogion a swyddogion wedi 
astudio cynnwys ac argymhellion yr adroddiad yn fanwl a bydd eich canfyddiadau yn helpu i 
lywio'r polisïau y byddwn yn eu datblygu a'u rhoi ar waith wrth inni barhau ar ein taith 
drawsnewidiol i ddatblygu rhwydwaith trafnidiaeth integredig ledled Cymru. 
 
Mae llawer o'ch argymhellion yn cyd-fynd â'n dyheadau a nodir yn Llwybr Newydd, sef ein 
Strategaeth Drafnidiaeth, lle rydym wedi nodi uchelgeisiau clir i greu rhwydwaith trafnidiaeth 
gyhoeddus a theithio llesol integredig sy'n hygyrch, yn gynaliadwy ac yn effeithlon i bobl 
Cymru.  
 
Rydym ar gamau cynnar y broses hon. Bydd y Bil Bysiau, yr ydym yn bwriadu ei gyflwyno 
gerbron y Senedd y flwyddyn nesaf, yn gam mawr tuag at gyflawni ein huchelgeisiau. Mae'r 
Bil yn cynnig cyfle inni ystyried o'r newydd y ffordd y darperir gwasanaethau bysiau ledled 
Cymru drwy symud oddi wrth rwydwaith masnachol (lle mae gweithredwyr bysiau preifat yn 
pennu pa lwybrau y maent yn eu rhedeg a faint y maent yn ei godi) i fodel cyflawni ar ffurf 
masnachfreintiau. Mae masnachfreinio gwasanaethau bysiau yn galluogi'r awdurdod 
masnachfreinio (sef Llywodraeth Cymru, yn ôl y bwriad) i nodi agweddau allweddol ar 
wasanaethau bysiau, gan gynnwys llwybrau, amserlenni, prisiau siwrneiau, oriau gweithredu 
a safonau ansawdd gwasanaethau – sef llawer o'r themâu a grybwyllir gan eich argymhellion. 
Bydd gweithredwyr bysiau felly'n gyfrifol am redeg y gwasanaethau hyn yn unol â chontractau 

a ddyfernir gan yr awdurdod masnachfreinio. Gan fod ein nodau yn uchelgeisiol, bydd y 
diwygiadau hyn yn cymryd amser, ond mae'n hanfodol ein bod yn gwneud hyn yn gywir er 
mwyn cefnogi holl ddinasyddion Cymru.  
 
Trafnidiaeth Cymru sy'n gyfrifol am gyflawni gweledigaeth Llywodraeth Cymru o gael 
rhwydwaith trafnidiaeth diogel, integredig, fforddiadwy, hygyrch ac o ansawdd uchel. Yn 
2022, cyflwynodd Trafnidiaeth Cymru, gyda chymorth y Comisiynydd Plant, Siarter Plant a 
Phobl Ifanc. Gan adeiladu ar y gwaith hwn, rydym wedi gofyn iddi gyflymu'r broses o sefydlu 
Grŵp Cynghori Plant a Phobl Ifanc y gofynnir iddo ystyried opsiynau ar gyfer rhoi argymhellion 
eich adroddiad ar waith.  
 
Byddaf yn mynd drwy bob argymhelliad yn ei dro fel bod gennych ddealltwriaeth glir o'n 
safbwynt a, lle y bo'n berthnasol, y camau y byddwn yn eu cymryd.  
 
THEMA – YMWYBYDDIAETH A DEALLTWRIAETH 
 
Argymhelliad 1:  
Mannau dysgu i roi mwy o bwyslais ar wella dealltwriaeth pobl ifanc o ymarferoldeb sut y 
gallant deithio'n gynaliadwy yn eu hardal leol.  
 
Ymateb Llywodraeth Cymru:  
Mae Llywodraeth Cymru yn cytuno â'r teimladau yn yr argymhelliad hwn a byddwn yn parhau 
i gefnogi mannau dysgu i ddatblygu'r adnoddau sydd eu hangen arnynt i annog a hyrwyddo 
teithio cynaliadwy yn eu hardal leol.  
 
Rydym yn parhau i fuddsoddi mewn hyrwyddo Teithio Llesol ac rydym wedi gweithio gyda 
Sustrans yn ddiweddar i helpu ysgolion i ddatblygu Cynlluniau Teithio Llesol Ysgolion, sy'n 
ceisio nodi rhwystrau i deithio llesol i'r ysgol a mynd i'r afael â nhw, er mwyn helpu i gynyddu 
nifer y disgyblion a'r staff sy'n cerdded, yn sgwtera neu'n beicio'n rheolaidd.   
 
Lansiwyd cyfres o adnoddau a dulliau gweithredu ar 4 Hydref eleni ac maent ar gael, ar-lein, 
i'w defnyddio gan fannau dysgu.  Mae'r buddsoddiad hwn yn cyd-fynd â'n rhaglen Teithiau 
Llesol hirsefydlog, a hyfforddiant beicio a hyfforddiant cerddwyr ifanc.   
 
Mae rhaglen Cerdded i'r Ysgol newydd, a gaiff ei chyflwyno gan Living Streets, wedi dechrau 
gweithio gydag awdurdodau lleol ac ysgolion a bydd ar waith am ddwy flynedd gan roi'r sgiliau 
a'r adnoddau i ysgolion a'u dysgwyr sydd eu hangen arnynt i gefnogi teithio cynaliadwy.  
 
 
Argymhelliad 2:  
Mwy o ymdrechion i hyrwyddo teithio cynaliadwy, a chynlluniau fel FyNgherdynTeithio. 
 
Ymateb Llywodraeth Cymru:  
 
Mae Llywodraeth Cymru yn cytuno y dylai plant, pobl ifanc, eu teuluoedd a phobl ddylanwadol 
eraill yn eu bywydau fod yn gwbl ymwybodol o'r holl fanteision a chyfleoedd sydd ar gael 
iddynt i deithio'n gynaliadwy.  
 
Roedd gweld mai dim ond cyfran isel o'r rhai a ymatebodd i'r arolwg oedd yn gwybod am 
gynllun FyNgherdynTeithio yn destun pryder. Er y caiff ysgolion a cholegau wybod am y fenter 
bob blwyddyn, ac er ein bod wedi gofyn i bartneriaid cyflawni, fel y Comisiynydd Plant, 
hyrwyddo'r mentrau hyn hefyd, mae'r adroddiad yn dangos bod angen gwneud mwy o waith 
i hyrwyddo'r budd hwn.  
 



Byddwn yn ystyried opsiynau gyda Trafnidiaeth Cymru i ddatblygu adnoddau cyfathrebu 
wedi'u teilwra i'w defnyddio gan ysgolion, colegau, awdurdodau lleol a rhanddeiliaid allweddol 
eraill, fel Senedd Ieuenctid Cymru, er mwyn hyrwyddo'r budd hwn i ymgeiswyr cymwys.  
 
Credwn y dylai ymgyrch sy'n targedu pobl ifanc gael ei chyd-greu gyda phobl ifanc, drwy 
Grŵp Cynghori Plant a Phobl Ifanc Trafnidiaeth Cymru a gaiff ei sefydlu ddechrau 2024, a 
byddwn yn gofyn i'r grŵp flaenoriaethu'r argymhelliad hwn.  
 
 
THEMA - FFORDDIADWYEDD 
 
Argymhelliad 3:  
Cyflwyno trafnidiaeth gyhoeddus am ddim i bobl o dan 25 oed.  
 
Ymateb Llywodraeth Cymru: 
Un o nodau allweddol Strategaeth Drafnidiaeth Llywodraeth Cymru, Llwybr Newydd, yw 
lleihau cost teithio cynaliadwy i bawb yng Nghymru, gan gynnwys pobl ifanc, ac rydym yn 
ystyried amrywiaeth o opsiynau ar hyn o bryd i wneud teithio ar drafnidiaeth gyhoeddus yn 
fwy fforddiadwy i bawb yn y gymuned, gan gynnwys pobl dan 25 oed drwy symleiddio'r system 
prisiau siwrneiau a thocynnu.  
 
Rydym wedi ymgymryd â darn cynhwysfawr o waith cynllunio mewn perthynas ag opsiynau i 
gyflwyno cynnig ‘Prisiau Siwrneiau Tecach’ i deithwyr bysiau yng Nghymru, sydd wedi 
cynnwys y posibilrwydd o gyflwyno opsiwn ychwanegol ar gyfer tocynnau i bobl ifanc.  
 

Fodd bynnag, rydym wedi cael setliad ariannu heriol gan Lywodraeth y DU. Yn dilyn 
pandemig COVID-19, rydym wedi gorfod blaenoriaethu ein cyllid ar gyfer bysiau er mwyn 
sicrhau bod gwasanaethau bysiau hanfodol yn cael eu cynnal wrth gadw prisiau siwrneiau 
mor isel â phosibl drwy'r amodau a nodir yn y Cynllun Brys ar gyfer y Sector Bysiau a'r Gronfa 
Bontio bresennol ar gyfer Bysiau, sydd wedi cynnal y diwydiant bysiau yn llwyddiannus dros 
y ddwy flynedd ddiwethaf.  
 
Erbyn diwedd y flwyddyn ariannol hon, bydd Llywodraeth Cymru wedi darparu dros £200m o 
gyllid brys i ddiogelu ein rhwydwaith bysiau ledled Cymru ers dechrau pandemig COVID-
19.Mae hyn yn golygu nad ydym wedi gallu gwneud cynnydd mor gyflym ag yr hoffem mewn 
perthynas â'n hymrwymiadau Prisiau Siwrneiau Tecach. Pan fydd y sefyllfa ariannol yn 
gwella, rydym yn awyddus i ddatblygu'r gwaith hwn a byddwn yn parhau i weithio gyda phlant 
a phobl ifanc er mwyn datblygu unrhyw ymyriadau yn y dyfodol. 
 
 
Argymhelliad 4: 

Cyflwyno cynlluniau i gefnogi pobl ifanc i gael mynediad at offer fel beiciau a hyrwyddo’r 

cynlluniau’n effeithiol.  

Ymateb Llywodraeth Cymru:  
Rydym yn cydnabod bod mynediad at feiciau, yn ogystal â diffyg mannau storio beiciau 
diogel, yn rhwystr pwysig i gynyddu nifer y bobl sy'n beicio. Drwy ein grantiau i awdurdodau 
lleol, mae Llywodraeth Cymru wedi ariannu fflydoedd beiciau i ysgolion fel bod beiciau sy'n 
addas i'r ffordd fawr ar gael ar gyfer hyfforddiant beicio ac i fynd ar deithiau yn ystod y diwrnod 
ysgol.  
 
Rydym wedi cefnogi cynlluniau rhannu beiciau cyhoeddus mewn lleoedd fel Caerdydd, Bro 
Morgannwg ac Abertawe, sy'n cynnig beiciau fforddiadwy i'w llogi. Mae nifer mawr o 
elusennau a mentrau cymdeithasol ledled Cymru eisoes, sy'n trwsio ac yn ailwerthu beiciau 
ail law, sy'n golygu bod prynu beic yn llawer mwy fforddiadwy.  



 
Mae Llywodraeth Cymru yn ystyried opsiynau i roi mwy o gymorth i'r sector hwn ar hyn o bryd 
ac yn annog cynlluniau mewn ardaloedd lle nad oes rhai yn bodoli ar hyn o bryd. 
 
 
Argymhelliad 5:  
 
Mwy o fuddsoddiad yn ein gwasanaeth trafnidiaeth gyhoeddus, gan ganolbwyntio ar:  

- Ehangu llwybrau trafnidiaeth gyhoeddus  

- Cynyddu amlder gwasanaethau  

- Sicrhau bod gwasanaethau’n ddibynadwy  

- Lleihau amseroedd teithio 

 
Ymateb Llywodraeth Cymru:  
 
Mae'r model gweithredu wedi'i breifateiddio ar gyfer bysiau ar hyn o bryd yn golygu bod bysiau 
yn cael eu rhedeg gan gwmnïau masnachol er mwyn gwneud elw. Nid yw'r model hwn yn 
rhoi'r adnoddau na'r hyblygrwydd i Lywodraeth Cymru wneud y newidiadau y gofynnir 
amdanynt yn yr argymhellion.  
 
Fodd bynnag, bydd y Bil Bysiau a gaiff ei gyflwyno gerbron y Senedd y flwyddyn nesaf, yn 
darparu'r fframwaith deddfwriaethol i gyflwyno model cyflawni ar ffurf masnachfreintiau lle 
bydd Llywodraeth Cymru, ynghyd â'n partneriaid cyflawni, yn gallu datblygu rhwydwaith 
trafnidiaeth gyhoeddus gwirioneddol integredig er mwyn adlewyrchu gofynion cymunedau 
lleol.   
 
O dan y model masnachfreinio, byddem yn gallu rhedeg llwybrau bysiau sy'n gweithio ar gyfer 
cymunedau lleol, sy'n integreiddio â gwasanaethau rheilffyrdd ac sy'n cysylltu â llwybrau 
Teithio Llesol. Byddwn yn gallu cyflwyno un tocyn i bobl allu defnyddio pob dull teithio, gydag 
un amserlen y gellir ei chysoni â gwasanaethau bysiau a rheilffyrdd eraill.  
 
Er mwyn paratoi ar gyfer y newid radical hwn, rydym yn cydweithio â Trafnidiaeth Cymru ac 
awdurdodau lleol i gytuno ar ffurf rhwydweithiau trafnidiaeth gyhoeddus yn rhanbarthau 
gwahanol Cymru.  Rydym yn gweithio i ddarparu rhwydwaith cydlynol a chyson sydd wedi'i 
gynllunio'n dda ac sy'n ystyriol o deithwyr, gyda thocynnau fforddiadwy a syml a fydd yn ddilys 
ar gyfer pob gwasanaeth.  
 
 
Argymhelliad 6:  
Gwella cysylltedd rhwng gwahanol ddulliau teithio cynaliadwy. 
 
Ymateb Llywodraeth Cymru 
 
Mae cynllunio teithiau integredig yn un o'r pedair ffrwd waith yn Llwybr Newydd, gan 
gydnabod bod angen ymdrin â'r broses o gynllunio teithiau mewn ffordd gyfannol ac 
integredig er mwyn newid dulliau teithio, a gweithio ar draws sectorau a dulliau gwahanol er 
mwyn ei gwneud yn haws i bobl deithio o ddrws i ddrws gan ddefnyddio dulliau teithio 
cynaliadwy. Mae cynllunio teithiau integredig yn ymwneud ag ystod gymhleth o faterion fel 
amserlennu, darparu gwybodaeth, cynllunio seilwaith a datblygu polisïau. 
 
Mae'n ofynnol i bob awdurdod lleol ddatblygu Cynllun Rhwydwaith Teithio Llesol lle mae 
wedi cynllunio'r llwybrau cerdded a beicio ym mhob un o'i drefi – mae gorsafoedd trenau a 
bysiau yn gyrchfannau allweddol ar gyfer y llwybrau hyn. Mae Trafnidiaeth Cymru yn 



gweithio gydag awdurdodau lleol i wneud gwelliannau mewn gorsafoedd, er enghraifft drwy 
greu mannau diogel i barcio beiciau. 
 
Fel yr amlinellir mewn ymateb i argymhelliad 5, drwy gyflwyno model cyflawni ar ffurf 
masnachfreintiau ar gyfer y rhwydwaith bysiau, byddwn yn gallu datblygu rhwydwaith 
trafnidiaeth gyhoeddus a theithio llesol integredig, gan wella cysylltedd rhwng gwahanol 
ddulliau teithio cynaliadwy.  
 
 
Argymhelliad 7:  
Cael gwared â rhwystrau sy’n wynebu gwahanol grwpiau gan gynnwys pobl ifanc 
niwroamrywiol a’r rhai ag anableddau corfforol.  
 
Ymateb Llywodraeth Cymru:  
Mae diogelwch yn thema allweddol yn ein Cynllun Gweithredu ar Gydraddoldeb sydd ar ddod, 
sef un o ffrydiau gwaith eraill Llwybr Newydd.  
 
Rydym am i bawb deimlo'n hyderus ac yn ddiogel wrth ddefnyddio'r dull teithio cynaliadwy 
o'u dewis.  Bydd y cynllun gweithredu yn cynnwys mesurau i fynd i'r afael â diogelwch 
personol ar drafnidiaeth gyhoeddus, ar lwybrau teithio llesol ac ar y ffordd. Byddwn hefyd yn 
ystyried diogelwch wrth ymdrin â phob agwedd ar bolisi a chynllunio trafnidiaeth, gan gynnwys 
wrth ddylunio seilwaith.  
 
Caiff y Cynllun Gweithredu ar Gydraddoldeb ei gyhoeddi ar ddechrau 2024. Byddwn yn 
sicrhau bod y Grŵp Cynghori Plant a Phobl Ifanc yn cael yr opsiwn i ymgysylltu â'r gwaith 
cynllunio trafnidiaeth hwn wrth iddo ddatblygu. 
 
Wrth ddatblygu polisïau a rhaglenni a'u rhoi ar waith, mae Llywodraeth Cymru yn defnyddio'r 
Model Cymdeithasol o Anabledd, gan gydnabod bod y rhai a gwmpesir gan y diffiniad 
cyfreithiol o anabledd yn cael eu hanablu'n aml gan rwystrau mewn cymdeithas, yn hytrach 
na chan eu nam neu eu cyflwr. Byddwn yn defnyddio'r dull gweithredu hwn wrth ddatblygu 
ein rhwydwaith wedi'i fasnachfreinio.  
 
Mae gan Trafnidiaeth Cymru banel mynediad a chynhwysiant sy'n cynnwys pobl â 
nodweddion gwarchodedig. Mae'r panel hwn yn helpu i graffu ar ein polisïau hygyrchedd a 
chynghori ar sut i ymgysylltu â theithwyr a'u cefnogi i ddefnyddio gwasanaethau bysiau a 
rheilffyrdd.  
 
 
THEMA - LLWYBRAU TEITHIO LLESOL 
 
Argymhelliad 8:  
Mwy o fuddsoddi mewn llwybrau teithio llesol, gyda ffocws ar wella diogelwch a hygyrchedd. 
Yn benodol, hoffem weld:  

- mwy o lwybrau cerdded, beicio ac olwyno  

- mwy o lonydd beicio ar wahân  

- gwelliannau yng nghyflwr llwybrau a phalmentydd 

 
Ymateb Llywodraeth Cymru: 
 
Yr hydref hwn, gwnaethom ddathlu 10 mlynedd ers pasio'r Ddeddf Teithio Llesol. Cafodd hyn 
ei nodi gan Aelodau o'r Senedd o bob plaid mewn digwyddiad a drefnwyd gan y Grŵp 
Trawsbleidiol ar Deithio Llesol ar 4 Hydref, gan ailgadarnhau eu hymrwymiad, a'n 
hymrwymiad ninnau, i wneud Cymru'n genedl cerdded a beicio. 
 



Rydym wedi dyrannu ychydig llai na £55m i awdurdodau lleol ar gyfer seilwaith teithio llesol 
drwy'r Gronfa Teithio Llesol a'r Grant Llwybrau Diogel mewn Cymunedau ar gyfer 2023/24. 
Mae'r cyllid hwn ar gael i awdurdodau lleol wneud gwelliannau i gyfleusterau a llwybrau 
cerdded a beicio.  
 
Mae Llywodraeth Cymru hefyd yn annog awdurdodau lleol ledled Cymru i gyflwyno School 
Streets, sef menter i gau ffyrdd o amgylch ysgolion ar ddechrau a diwedd y diwrnod ysgol, er 
mwyn gwella amodau cerdded a beicio, gwella diogelwch ar y ffyrdd a lleihau llygredd aer. 
 
 
Argymhelliad 9:  

Cynyddu nifer y cyfleusterau ar gyfer parcio beiciau’n ddiogel mewn cymunedau, ac yn 

enwedig mewn mannau dysgu.  

Ymateb Llywodraeth Cymru:  
 
Rydym yn cytuno ag egwyddor yr argymhelliad hwn ac yn rhoi grantiau i awdurdodau lleol 
er mwyn gallu datblygu'r seilwaith hwn. Mae ein cyllid grant i awdurdodau lleol ar gyfer 
cyfleusterau a llwybrau cerdded, olwyno a beicio. Gall pob awdurdod lleol gael gafael ar 
swm penodol o arian bob blwyddyn, sydd o leiaf £500,000 ar hyn o bryd, er mwyn gwneud 
gwelliannau ar raddfa fach neu wneud gwaith paratoi ar gyfer prosiectau mwy. Gellir 
defnyddio'r cyllid hwn i greu mannau diogel i barcio beiciau lle mae angen hynny.  
 
Yn ogystal, un o nodau penodol y Grant Llwybrau Diogel mewn Cymunedau yw gwella'r 
amodau ar gyfer cerdded, olwyno a beicio i fannau dysgu ac ohonynt, a chaiff ei 
ddefnyddio'n aml i ariannu mannau i storio beiciau a sgwteri.. 
 
Fel rhan o'r rhaglen Cymunedau Dysgu Cynaliadwy, mae'n rhaid i gynigion ar gyfer mannau 
dysgu newydd, neu welliannau i fannau dysgu, gynnwys manylion am drefniadau digonol, 
diogel a hwylus i storio beiciau. 
 
 
 
THEMA – ARWYDDION, TOCYNNAU, A GWYBODAETH AMSERLENNU  
 
Argymhelliad 10:  

Gwelliannau o ran y wybodaeth am drafnidiaeth gyhoeddus a theithio llesol sydd ar gael a’r 

dull o’i chyfathrebu, gan ei gwneud yn fwy hygyrch, fel ei bod yn haws gweld sut y gellir 

defnyddio gwahanol ddulliau teithio i gyrraedd y cyrchfan. 

 
Ymateb Llywodraeth Cymru:  
 
Mae Deddf Teithio Llesol 2013 yn ei gwneud yn ofynnol i awdurdodau lleol yng Nghymru greu 
mapiau o rwydweithiau cerdded a beicio yn eu hardal leol, a gaiff eu galw'n Fapiau 
Rhwydwaith Teithio Llesol. Bwriedir i'r mapiau hyn ddangos dau brif beth:  

1. Llwybrau presennol – y llwybrau cerdded a beicio hynny sydd eisoes yn bodloni 
safonau teithio llesol Llywodraeth Cymru, sy'n golygu y gellir eu defnyddio'n rhwydd ar 
gyfer teithiau pob dydd,  
2. Llwybrau yn y dyfodol – llwybrau newydd y mae'r awdurdod lleol yn cynnig eu creu 
yn y dyfodol, yn ogystal â llwybrau presennol y bwriedir eu gwella fel eu bod yn 
cyrraedd y safonau. 

 
Wrth ddatblygu'r mapiau hyn, mae'n rhaid i awdurdodau lleol ymgynghori ar y rhwydweithiau 
hyn ar y cam cynllunio. Yna, dylent hefyd ymgysylltu â'r gymuned leol wrth ddatblygu pob 



prosiect hyd at y cam adeiladu. Gellir gweld y mapiau cymeradwy ar MapDataCymru. Mapiau 
Rhwydwaith Teithio Llesol | MapDataCymru (llyw.cymru) 
 
Gan weithio gyda Trafnidiaeth Cymru a'r Grŵp Cynghori Plant a Phobl Ifanc, byddwn yn 

ystyried opsiynau i ddatblygu cynlluniwr teithiau aml-ddull hygyrch.   

 
 
Argymhelliad 11:  
Gwella’r wybodaeth amser real a ddarperir i ddangos cynnydd ac amseroedd cyrraedd wedi’u 
diweddaru ar gyfer trafnidiaeth gyhoeddus, pan fydd oedi.  
 
Ymateb Llywodraeth Cymru:  
Rydym yn cytuno y dylai gweithredwyr trafnidiaeth gyhoeddus fod yn defnyddio technolegau 
modern i wneud yn siŵr bod gwybodaeth dda ar gael yn hawdd i bobl.  
 

Bydd system drafnidiaeth integredig, sy'n seiliedig ar rwydwaith bysiau wedi'i fasnachfreinio, 

fel yr amlinellir yn Llwybr Newydd, yn galluogi Llywodraeth Cymru, mewn partneriaeth â 

Trafnidiaeth Cymru, i nodi'r gofynion o ran gwasanaethau, gan gynnwys nodweddion fel 

darparu gwybodaeth amser real, mewn contractau yn y dyfodol.  

 

Mae Trafnidiaeth Cymru eisoes yn darparu'r gwasanaeth hwn ar ei rhwydwaith TrawsCymru 

a chysylltiadau rheilffyrdd.  

 
 
Argymhelliad 12:  
Darparu opsiwn tocynnau sy’n galluogi pobl ifanc i’w defnyddio ar draws sawl dull trafnidiaeth 
gyhoeddus.  
 
Ymateb Llywodraeth Cymru:  
 
Rydym yn cytuno ag egwyddor yr argymhelliad hwn; mae'r system bresennol o weithredu 
bysiau wedi arwain at drefn gymhleth a darniog o ran prisiau siwrneiau a thocynnau ar 
wasanaethau bysiau lleol ledled Cymru.  
 
Mae ein strategaeth Bws Cymru, a'r Bil Bysiau, yn amlinellu llwybr ar gyfer darparu 
trefniadau symlach, mwy fforddiadwy a hygyrch ar gyfer prisiau siwrneiau a thocynnau ar 
wasanaethau bysiau. Ein huchelgais yw datblygu system yn seiliedig ar egwyddorion Un 
Rhwydwaith, Un tocyn, Un amserlen, lle gall pobl deithio ledled Cymru.  
 
Rydym wedi cyflwyno tocynnau cyfun ar gyfer bysiau / trenau yn ddiweddar ar wasanaeth 
bws T1 TrawsCymru rhwng Aberystwyth a Chaerfyrddin a gaffaelwyd gan Trafnidiaeth 
Cymru, sy'n boblogaidd iawn ymhlith teithwyr. Mae camau'n cael eu cymryd i ehangu hyn i 
rannau eraill o rwydwaith TrawsCymru dros y misoedd nesaf.  
 
Byddwn yn defnyddio'r hyn a ddysgwyd o'r mentrau hyn i helpu i lywio a gwireddu 
uchelgeisiau Llywodraeth Cymru a nodwyd yn Llwybr Newydd i ddatblygu system 
drafnidiaeth sy'n hygyrch, yn effeithlon ac yn gynaliadwy.  
 
 
THEMA – GWAHANIAETHU A CHAM-DRIN  
 
Argymhelliad 13:  

Ymgyrch gydgysylltiedig i leihau ymddygiad gwrthgymdeithasol a gwahaniaethu yn erbyn 
grwpiau o bobl ifanc ar y cyrion, a mannau dysgu i ymgorffori hynny wrth ddarparu’r 
Cwricwlwm i Gymru.  
 
Ymateb Llywodraeth Cymru:  
Bydd cynhwysiant yn thema allweddol yn ein Cynllun Gweithredu ar Gydraddoldeb sydd ar 
ddod.  Mae'n rhaid i rwydwaith trafnidiaeth Cymru gynnwys pawb sydd angen teithio.  Bydd 
y cynllun gweithredu hefyd yn nodi camau gweithredu i helpu i wneud y diwydiant 
trafnidiaeth yng Nghymru yn gyflogwr delfrydol, gan wella ei gynrychiolaeth o bobl o 
gefndiroedd Du, Asiaidd ac ethnig leiafrifol, menywod, pobl LHDTC+ a phobl anabl. 
 
Bydd y Grŵp Cynghori Plant a Phobl Ifanc yn cynnig cyfle i weithio gyda phartneriaid 
cyflawni i fynd i'r afael â materion mewn perthynas â chydraddoldeb a hygyrchedd.  
 
Gwnaethom weithio gyda menter Cymru Ifanc yn ddiweddar i gynnal ymarfer ymgynghori 
gyda phlant a phobl ifanc ynghylch eu barn, eu syniadau a'u profiad o ran teithio i'r ysgol. 
Mae canfyddiadau'r ymarfer ymgynghori hwn wedi llywio argymhellion adroddiad mewnol 
sy'n cynnwys mynd ati i ddiweddaru'r Cod Ymddygiad wrth Deithio, ac adnoddau 
cysylltiedig ar gyfer ysgolion, er mwyn hyrwyddo perchnogaeth a chyfrifoldeb ymhlith plant, 
pobl ifanc ac ysgolion mewn perthynas â'u hagweddau, eu hymddygiadau a'u gwerthoedd 
wrth deithio. Bydd eich ymchwil a'ch argymhelliad yn helpu i lywio'r gwaith hwn. 
 
Unwaith eto, hoffwn ddiolch i chi gyd am eich gwaith caled, eich ymroddiad a'ch ymdrech i 
ddefnyddio'r llwyfan sydd gennych fel aelodau Senedd Ieuenctid Cymru i sicrhau bod 
Llywodraeth Cymru yn clywed lleisiau plant a phobl ifanc ledled Cymru, ac yn gwrando 
arnynt.  
 
Bydd eich gwaith, a'r adroddiad hwn yn benodol, yn gadael gwaddol parhaol ar seilwaith a 
diwylliant darpariaeth trafnidiaeth yng Nghymru wrth inni gyflawni ein huchelgeisiau i greu 
rhwydwaith trafnidiaeth gwirioneddol integredig er mwyn helpu i gyflawni ein hymrwymiadau 
i fod yn Genedl Sero Net erbyn 2050.  
 
 
Yn gywir 

